
Vne partie de ceux qui s’eftoient efchappez de la
prife & incendie de cette Miffion de Sainct Iofeph,
vinrent fe refugier proche de noftre maifon de Saincte
Marie. Le nombre de ceux qui y auoient efté [17]
tuez ou emmenez captifs, eftoit bien d’enuiron fept
cens ames, la plufpart de femmes & enfans. Le
nombre de ceux qui {fe fanuerent fut bien plus grand.
Nous tafchames de les fecourir de noftre pauureté,
de reueftir les nuds, de repaiftre ces pauures gens qui
fe mouroient de faim; de pleurer auec les affligez, &
de les confoler dans 1'efperance du Paradis. Pourueu
que Dieu tire fa gloire de nos pertes, elles nous
feront toufiours aymables; & ce nous eft affez, quoy
qui puiffe nous en couiter, pourueu que nous voyios
le nombre des Efleus s’accroiftre pour l'eternité,
puifque c’eft pour le Ciel que nous trauaillons, & non
pas pour la terre.



